Літаратурны брэйн-рынг

Абсталяванне: а) партрэты беларускіх пісьменнікаў і ілюстрацыі да іх твораў; б)рубель; в) тры карткі з напісанымі на іх вялікімі літарамі:КНУАПГАРЛУАК; г) яйка; д) акраец хлеба, бульбіна, кавалак сала; е) чорная скрыня, гонг, секундамер; ж) свісткі кожнай камандзе і вядучаму; з) сігнальныя карткі-балы; і) грамзапіс песні ў выкананні Данчыка.

Правілы гульні: 1) удзельнікі – каманда з 6 чалавек ад кожнага з класаў (9,10,11); 2) першай мае права адказваць тая каманда, якая раней падала сігнал аб гатоўнасці; 3) на абдумванне адказаў даецца 1 хвіліна; 4) бліц-пытанне складаецца з трох пытанняў, на абдумванне адказу на кожнае з іх адводзіцца 20 секунд; 5) за кожны правільны адказ камандзе налічваецца 1 бал; 6) у выніку няправільнага адказу першай каманды другая каманда мае права прапанаваць свой варыянт адказу; калі і гэты адказ няправільны, свой варыянт прапануе трэцяя каманда; 7) калі адказ даецца адразу, без абмеркавання, каманда мае права скарыстаць сэканомлены час для працягу абмеркавання;  8) пераможцай становіцца тая каманда, якая дала больш правільных адказаў; 9) каманда-пераможца і лепшыя ігракі заахвочваюцца добрымі адзнакамі па беларускай літаратуры.

Пытанні і заданні:

1. У якім творы героі вельмі часта ўжываюць такія словы: “тудэма-сюдэма” і “вось-цо-да”? Хто яго аўтар? (“Паўлінка”, Я.Купала).

2. Паслухайце ўрывак з песні (гучыць запіс песні ў выкананні Данчыка). Гэтую песню выконвае амерыканец беларускага паходжання. Назавіце яго сапраўднае прозвішча і псеўданім. (Багдан Андрусішын, Данчык).

3. Бліц. Дапоўніце крылатыя выразы К.Крапівы:

а) Мне часта крыкуны мільгаюць у вачах,

Да славы прагныя... (ды вузкія ў плячах).

б) Парсюк не надта быў ахвочы

Глядзецца... (праўдзе ў вочы).

в) Ды знойдуцца заўсёды Івановы...

(Што памахаць яму гатовы).

4. Пра якую гістарычную асобу ў “Жыціі” гаворыцца: “...як промень сонечны, які прасвятліў зямлю Полацкую”? (Пра Еўфрасінню Полацкую).

5. Карткі з літарамі. Выкарыстоўваючы ўсе літары, прачытайце два зашыфраваныя словы – псеўданім паэта і назву яго твора. (Купала. “Курган”).

6. Назавіце камедыю і яе аўтара, дзе два героі пасварыліся за тое, што адзін другога абазваў “мужыком”. (“Пінская шляхта”, В.Дунін-Марцінкевіч).

7. Чорная скрыня. (У ёй знаходзяцца тры прадметы (рэчы): акраец хлеба, бульбіна, кавалак сала).

А) У адной з беларускіх народных казак герой увесь час нешта шукае. Да каго ён толькі не звяртаецца! І да гусей, і да барана, і да каня. Што шукаў герой казкі і што ляжыць у чорнай скрыні? (Акраец хлеба з казкі “Лёгкі хлеб”)

Б) А вось герой з апавядання І.Чыгрынава толькі аднойчы пакаштаваў тое, што ляжыць у чорнай скрыні. Другі раз пакаштаваць гэтага яму не ўдалося – на прызначанае месца ён не прыйшоў. Што ляжыць у скрыні? (Бульба).

В) Герой вядомай аповесці В.Быкава быў вельмі сквапны. Ён не захацеў дзяліцца са сваімі таварышамі-байцамі тым, што ляжыць у чорнай скрыні. Што ж гэта? (Сала).

8. Які час Я.Купала лічыў часам “другога свайго нараджэння”? (15 (28) мая 1905г., калі з’явіўся ў друку яго першы верш – “Мужык”).

9. Бліц. Назавіце сапраўдныя імёны і прозвішчы:

а) Янкі Купалы (Іван Дамінікавіч Луцэвіч);

б) Кандрата Крапівы (Кандрат Кандратавіч Атраховіч);

в) Максіма Танка (Яўген Іванавіч Скурко).

10. В.Дунін-Марцінкевіч, як вядома, быў душою аматарскага тэатральнага калектыву і ўдзельнічаў у многіх спектаклях. Якую ролю выконваў аўтар у сваёй п’есе “Ідылія”? (Навума Прыгаворкі).

11. Ілюстрацыя. Паглядзіце ўважліва на ілюстрацыю да аповесці К.Чорнага. Назавіце імёны галоўных герояў твора. (Насцечка, Серж).

12. Бліц. Закончыце беларускія народныя прыказкі:

а) Чым цяжэй справа, тым... (вышэй слава);

б) На смелага сабака брэша, а... (баязлівага кусае);

в) Хто менш ведае, той больш... (зазнаецца).

13. Дзе і на якой мове М.Гусоўскі напісаў “Песню пра зубра”? (У Рыме, на лацінскай мове).

14. Паслухайце радкі з “Песні пра зубра” М.Гусоўскага:

Строга й сурова караў звычкі дурныя людзей.

Ён справядлівасць любіў, шанаваў яе нормы святыя,

Не дазваляў, каб махляр дзесьці абходзіў закон.

Як ужо ў суд выклікаў, то большая колькасць віноўных

Самі губілі сябе, толькі б не йсці да яго.

Пра каго тут вядзецца размова? (Пра князя Вітаўта). 

15. У.Караткевіч у нарысе “Зямля пад белымі крыламі” падае тры версіі паходжання назвы “Белая Русь”. Растлумачце і вы яе паходжанне паводле У.Караткевіча. (Белае адзенне беларусаў; вольная ад мангола-татараў; шмат буслоў).

16. Дужы ты сваім багаццем,

А я сілы большай,

За мной праўда і народ мой,

За табой жа – грошы.
Каму належаць гэтыя словы7 (Бандароўне).

17. Колькі подзвігаў здзейсніў герой грэчаскай міфалогіі Геракл7 (Дванаццаць). А што азначае выраз “трынаццаты подзвіг Геракла”? (Здзейсніць нешта ганебнае, недастойнае).

18. Запішыце наступныя назоўнікі: млын, ядро, зелле. Складзіце з іх назву раённага цэнтра Мінскай вобласці, выкарыстоўваючы не ўсе літары. (М-яд-зел).

19. Бліц. Назавіце аўтараў і творы, героямі якіх з’яўляюцца:

а) Эразм Вітэліус (У.Арлоў. “Час чумы”);

б) Алік Аўсееў (В.Быкаў. “Жураўліны крык”);

в) Мікола Кужалевіч (Я.Брыль. “Сірочы хлеб”).

20. Чорная скрыня. Свой першы верш “Вясна” Я.Колас прачытаў бацьку. Якую ўзнагароду атрымаў будучы паэт? Гэта быў яго першы ганарар. Падобны да яго і знаходзіцца ў чорнай скрыні. (Рубель).

21. Прадстаўнікамі эпохі Адраджэння на Беларусі былі Ф.Скарына, М.Гусоўскі, С.Будны, Л.Сапега і інш. А якім яшчэ словам называюць эпоху Адраджэння? (Рэнесанс).

22. Бліц. Адгадайце беларускія загадкі:

а) Сівы бык у акенца шмыг. (Світанак, раніца);

б) Хоць і красен, ды не дзеўка, хоць з хвастом, ды не мыш. (Бурак);

в) Які звер пакідае птушыныя сляды? (Выдра).

23. Які беларускі паэт памёр зусім маладым і выдаў толькі адзін прыжыццёвы зборнік? Згадайце прозвішча паэта і назву зборніка. (М.Багдановіч. “Вянок”).

24. Чорная скрыня. Паслухайце ўрывак з апавядання “Велікодныя яйкі” З.Бядулі: “Сцяпанка сумна пазіраў праз акно на мутныя хмаркі. Прыйшоў вялікдзень <...>. Вельмі жаласна было Сцяпанку тое, што тата згінуў на вайне...” Не было ў хлопчыка фарбаў і паперы, каб намаляваць “татаў партрэт”. Але ён намаляваў. 

У скрыні знаходзіцца тое, на чым Сцяпанка намаляваў партрэт. (Яйка).
Падвядзенне вынікаў брэйн-рынгу. Узнагароджванне пераможцаў.

Увага!  Увага!!  Увага!!!

Папацей, грамацей!

Усіх вучняў 9, 10, 11 класаў, якія лічаць сябе дасведчанымі, знаўцамі беларускай літаратуры, запрашаем 
на літаратурны брэйн-рынг
Правілы гульні: 1) удзельнікі – каманда з 6 чалавек ад кожнага з класаў (9,10,11); 2) першай мае права адказваць тая каманда, якая раней падала сігнал аб гатоўнасці; 3) на абдумванне адказаў даецца 1 хвіліна; 4) бліц-пытанне складаецца з трох пытанняў, на абдумванне адказу на кожнае з іх адводзіцца 20 секунд; 5) за кожны правільны адказ камандзе налічваецца 1 бал; 6) у выніку няправільнага адказу першай каманды другая каманда мае права прапанаваць свой варыянт адказу; калі і гэты адказ няправільны, свой варыянт прапануе трэцяя каманда; 7) калі адказ даецца адразу, без абмеркавання, каманда мае права скарыстаць сэканомлены час для працягу абмеркавання;  8) пераможцай становіцца тая каманда, якая дала больш правільных адказаў; 9) каманда-пераможца і лепшыя ігракі заахвочваюцца добрымі адзнакамі па беларускай літаратуры.

Жадаем поспехаў!

